
ҚАЗАҚСТАНДА МҰРАЖАЙ ЖҮЙЕСІНІҢ ҚАЛЫПТАСУ ТАРИХЫНЫҢ ЗЕРТТЕЛУІ 
 

Аннотация. Мақалада Қазақстандағы мұражайлардың қалыптасу тарихы бойынша зерттеулер талданады. 

Қазақстандағы мұражайлардың қалыптасу тарихы туралы ғылыми білімнің едәуір қабатын қалыптастырған кеңестік 

және отандық зерттеулерге тарихнамалық талдау жасалды. 

Изучение истории формирования музейной системы в Казахстане 

 
Аннотация 

В статье анализируются исследования по истории становления музеев Казахстана. Проведен 

историографический анализ советских и отечественных исследований, сформировавших значительный пласт 

научных знаний об истории становления музеев Казахстана.  

The study of the history of the formation of the museum system in Kazakhstan 
 
Abstract 

The article analyzes research on the history of the establishment of museums in Kazakhstan. A historiographical analysis 

of Soviet and domestic studies, which formed a significant layer of scientific knowledge about the history of the 

establishment of museums in Kazakhstan, was conducted. 

Ғасырлар бойғы халқымыздың жеке 

шаңырақ көтеріп, өз алдына еркіндік туын 

тігу, тәуелсіз мемлекет болып, әлемнің 

өркениетті елдері қатарынан көріну арманы 

қазіргі күні толығымен жүзеге асқан тарихи 

оқиға болып отыр. Бүгінгі таңдағы бұл қол 

жеткізген зор табыс болғанымен, оны кез - 

келген мемлекеттің тәуелсіздігіне, елдігіне 

қажетті саяси, әлеуметтік - экономикалық, 

алдыңғы қатарлы озық білім және мәдени 

жетістіктерімен қамтамасыз етіп, одан әрі 

өрбіту керектігі сөзсіз. 

Халық пен тарих - егіз төл ұғым, ұлттық 

тарихы жоқ халық болмайды. Бүгінде егеменді 

ел болған Қазақстан  Республикасы халық 

тарихын қайта қарауда. Осындай қайта қарауды 

қажет ететін мәселелердің бірі - 

республикамыздағы мұражай ісінің даму 

тарихы. Мұражай - табиғат пен адамзат 

қоғамының дамуы туралы білімнің алғашқы 

деректемесі, материалдық және рухани 

мәдениет, табиғат коллекциялары мен тарихи 

мұраларды жинақтау, сақтау олардың 

жәдігерлерін халыққа көрсетіп, насихаттау 

қызметін атқаратын ғылыми мекеме, яғни өткен 

тарихты көзбен көріп, қолмен ұстап 

саралайтын бірден бір орын болып табылады.  

Кеңес өкіметі орнағаннан кейінгі 

жылдары мұражайлар жүйесінің қалыптасу 

тарихы және олардың өз міндеттері шеңберінде 

жүргізген ғылыми-зерттеу, мәдени-ағарту 

қызметтері жайында жазылған еңбектердің 

көпшілігі ресейлік мұражайтанушы мамандар 

үлесінде. Жекелеген орталық мұражайлар 

тарихын жазуда және мұражайтану 

ғылымының дамуында осы саладағы белгілі 

мамандар В.К.Гарданов[1], А.Б.Закс[2], 

В.Н.Игнатьева[3], Д.А.Равикович[4], 

А.Ш.Разгон[5], Н.С.Зузыкина[6], 

А.В.Ушаков[7], О.В.Ионова[8] өз үлестерін 

қосты. Аталған авторлар өз зерттеулерінде 

кеңес коғамының түрлі кезеңдеріндегі 

мұражайлардың қалыптасуы мен даму 

тарихына тоқталып, оларға талдау жасау 

арқылы мәдени құрылыстың осы саласындағы 

жетістіктер мен жіберілген қателіктерге 

тоқталды. Бұл зерттеу нәтижелері кезінде 

жарыққа шығып тұрған «Очерки музейного 

дела в СССР» жинақтары мен «Советский 

музей» журналында және баска да 

басылымдарда жарық көрді. 

1930 жылы Қазақстанда мұражай жүйесі 

құрылысының бастамасы болған Орталық 

мұражайдың «Вестник центрального музея» 

басылымының жалғыз саны жарық көрді. 

Онда халық ағарту комиссариатының 

Қазакстан мұражайларына, Орталық мұражай 

кеңесінің Қазақ АССР мұражай өлкетану 

мекемелеріне арналған үндеулері, 

Қазақстан мұражайларының жақын 

уақыттағы міндеттері басылып шықты. 

Сонымен қатар, осы басылымда Орталық, 

Семей, Жетісу, Сырдария, Петропавл, 

Ақмола, Орал, Қостанай, Актөбе, Көкшетау 

мұражайлары атқарып жатқан ғылыми-зерттеу 

және мәдени-ағарту қызметтері жайында 

қысқаша мағлұматтар берілді [9]. 

Семей мұражайының жергілікті 

қоғамдық ұйымдар көмегімен шығарған Семей 

мұражайы еңбектері» [10], «Семей мұражайы 

тарихының қысқаша очерктері» [11], 

«Мұражай жинақтары анықтамасы» [12]  

басылымдарының қарастырылып отырған 

кезеңдегі мұражай қызметі жайындағы берер 

дерегі мол. Бұл басылымдарда мұражай 

меңгерушісі А.А.Адриановтың «Семей 

мұражайының қысқаша тарихы», «Өскемен 

ауданы археологиясы», Географиялық қогам 

мүшелері В.А.Крюгердің «Семей губерниясы 

Павлодар уезінің оңтүстігіндегі 

геоботаникалық зерттеулер» В.А.Селевиннің 

«Түркістан-Сібір темір жолының 

солтүстігіндегі ориенталогиялық байқаулар» 

такырыбында шыққан еңбектері жалпы 

мұражайдың губернияда жүргізіп жатқан 

ғылыми-зерттеулерге қатынасып отырғанын 

көрсетеді. 

Кеңес өкіметінің алғашқы жиырма 

жылында Қазақстанда мұражайлар жүйесінің 

құрылуы мен олардың қызметін зерттеуде 

тарихшы ғалым С.Ш. Ахметова өзінің 

«Историческое краеведение в Казахстане» 

атты еңбегінің жеке бір тарауын 

«Мұражайлық өлкетану мен ескерткіштерді 

қорғау ісінің дамуы» тақырыбына арнады. 

Бұл еңбекте алғаш рет Қазақстандағы 20-30 

жылдары мұражайлар жүйесінің құрылуы 

мәселесі және ондағы жекелеген мекемелер 

мен түрлі қоғамдық ұйымдардың 

атқарған жұмыстары қарастырылды. 

Мұражайлардың алдына қойып отырған 

міндеттеріне орай жүргізген ғылыми-зерттеу, 

өлкетанушылық, мәдени-ағартушылық 

қызметіне шағын шолу жасалып, олардың 

республика территориясындағы 

ескерткіштерді сактауға қосқан үлестері 

көрсетілді. Сонымен қатар, автор сол 

кездегі республика мұражайларының 

барлығының дерлік өлкетану сипатында 

болғандығын айқындап, олардың 

қызметінің жемісті болуына еңбек сіңірген 

жекелеген мұражай қызметкерлері 

жұмыстарына да тоқталган [13]. 

Казақстанда    мұражай    жүйесінің    

қалыптасуы    мен    оның    атқарған қызметтері   

жайындағы   көлемді   зерттеулердің   бірі   А.Е.   

Қайназарованың «Музейное дело в 

Казахстане» тақырыбындағы 1995 жылы тарих 

ғылымы кандидаты атағын алу үшін қорғаған 

диссертациясы. Бұл ғылыми еңбекте автор 

Қазақстанда XIX  ғасырдың  екінші  

жартысындағы  Ресейден  келген  түрлі 

экспедициялар мен ғылыми ұйымдардың 

өлкені зерттеуге қосқан үлестеріне токтала 

келіп, олардың еліміздегі алғаш 

мұражайлардың қалыптасуындағы атқарған 

рөлін, қазақ этнографиясы бұйымдарын 

Ресейлік көрмеге катынастырудағы 

еңбектерін ашып көрсетті. Зерттеуде 

Қазақстан жерінде алғаш ашылған орындар, 

Семей, Жетісу мұражайларының қазан қарулы 

көтерілісіне дейінгі және оның алғашқы 

жылдарындағы қызметтері карастырылған 

[14]. 

«Қазақстанда мұражай жүйесінің 

қалыптасуы /1920-1940 ж.ж./» атты 

такырыпта жүйелі зерттеу жұмысы 1999 

жылы тарих ғылымдарының кандидаты 

ғылыми дәрежесін алу үшін А.Ғ.Ибраеваның 

жазған диссертациясы болды [15]. 

Еңбекте автор алғаш рет 20-40 

жылдардағы мұражай жүйесінің кеңеюі, кеңес 

үкіметінің мұражай жүйесі құрылысына 

тиісті жасаған шаралары, олардың 

материалдық-техникалық базасы мен ғылыми-

зерттеу, мәдени-ағарту жұмыстары мен 

мамандары мәселесі кең көлемде тереңірек 

зерттелініп, тиісті баға берілген. Бұл зерттеуде 

жалпылама Қазақстан мұражай істеріне 

тоқталған. 

         Сондай-ақ, Қазақстан Республикасының 

Орталық Мемлекеттік мұрағаты мен Семей 

қаласындағы Шығыс Қазақстан Облысы қазіргі 

заман тарихы құжаттарының орталығынан 

көптеген құнды мәліметтер алуға болады. Бұл 

мұрағат қорларында республикадағы мұражай 

жүйесінің калыптасуы мен олардың ғылыми-

зерттеу және мәдени-ағарту қызметтері 

жайындағы құнды деректер алғаш рет 

пайдаланып, айналымға қосылды [16]. 

